
ELIZBARRUTIKO ELKARTASUN ZEINUAZ
Garizumaren hasieran, batek baino gehiagok eskatu dau zehaztasun gehiago aurtengo Elkartasun Zeinuaz. Zer egingo da ? Zelan prestatu? Hori argitu nahian eskeintzen dira ondorengo puntuak.

1. Elizbarrutiko Elkartasun Zeinua Ebanjelizatze Egitasmoaren osagarria da, “neurritasunez bizitzea eta krisiak gehien zigortu dituanekazko alkartasuna proposatzen dauan zeinu publiko eta kolektibo lez”.

2. Egoera honetan, Zeinuak ondasunekin dogun jarrera eta portaera Ebanjelioaren ikuspuntutik aztertzera bultzatu nahi gaitu. Bibliako tradizioan oinarrituz, hamarrena jarri nahi dogu solidaritzarako erreferentzia lez: hamarrenak amarra! Garizumari dagokion bihotz-barritzea, ondasunak erabiltzean dogun neurritasuna eta eurok alkarrekin banatzean dogun solidaritza aztertzera deituak gara: Zer egiten dot ondasunekin? Zertarako da nire dirua? Zenbat laguntzen dot? Zelan hobetu neurri hori? 

3. Zeinua bera maiatzaren 7an egingo da, barikuz. Gotzainek, Garizumako Mezuan, egun horretan barau eta otoitz egiteko deia zabaldu deuskue. Egun horretako jan-edarien kostua jantoki sozialei laguntzeko emotea eskatuko jaku. Ikastetxeetako ikasleei, euren jantokietan betetzeko moduko ekintzaren bat proposatuko jake.

4. Egun horretan ez dira Zeinuaren zentzua eta helburua agortzen. Egitasmoan esaten danez, Zeinuak jokamolde batzuk proposatu nahi ditu eguneroko bizitzarako. Horrexegaitik eskatzen jaku orain gure jarrerak eta portaerak aztertzea. Hori lantzeko, parrokia, alkarte eta ikastetxeetara lagungarriak bialduko jakez ondorengo egunetan. Gotzaitegiko eta Caritaseko web orrietan ere jaso daitekez. Honako lagungarriak bialduko dira:

· Mezan erabiltzeko otoitza

· Gogoetarako eta alkarrizketarako txostentxoa

· “Alberdania” izeneko materiala, LHko 3-4. mailako umeentzat

· Power-pointa, teilaperik ez daukenen egoeraz

· Bideo laburra

· Jantoki sozialei buruzko informazioa

5. Horrez gainera, jantoki sozialetan dabiltzan Caritaseko laguntzaileak prest dagoz, parrokia edo ikastetxeetako taldeei horren barri emoteko, bai bertara joanaz, bai jantokietara bisitak eratuz, sasoi honetan zein geroago. Horretarako eskabideak Joseba Gaya Caritaseko arduradunari egin behar jakoz. Hara bere zuzenbide elektronikoa: jgaya@caritasbi.org

